
EMPRESA
O GDR Ulla 
Tambre Mandeo 
axudará a nove 
empresas da 
zona                 P4

MELIDE
A localidade 
acadou este 
2025 récord de 
visitantes      P14

COMARCA
A Deputación 
e o Concello de 	
Santiso renovan 
o céspede do 
Campo de 
Fútbol             P17

ENTREVISTA

Patricia 
Gómez, 
Sport 
Moda         P23

Melide celebra un ano máis o Concurso 
de Escaparates de Nadal no comercio
O Concello de Meli-
de convoca unha nova 
edición do Concurso de 
Escaparates, un certa-
me consolidado entre o 
sector comercial da vila 
que convida aos estable-
cementos de proximi-
dade do municipio a co-
laborar coa decoración 
de Nadal enfeitando os 
seus propios escapara-
tes con motivos alusi-
vos a estas festas. Con 
este obxectivo o alcalde, 
José Manuel Pérez Pe-
nas, anima á participa-
ción nesta competición 
de escaparates para em-
belecer Melide. P3

Miguel Pampín preséntanos as súas novas oficinas 
e servizos nunha entrevista, neste caso de Benvida, 
na que tamén se fala de prezos, obxectivos a curto 
prazo e formación. P8

"O noso obxectivo é 
axudar aos clientes"

Aser Álvarez é o director do documental "Prisciliano e 
a Gallaecia", unha peza que visita os lugares nos que 
poderían estar os restos de Prisciliano. Unha entre-
vista na que se rehabilita a figura deste mártir. P20-21

"Este documental é só 
o primeiro chanzo"

EditorialEditorial Tribuna de opinión
Os erros forman parte da vida A factura electrónica

Xunta Directiva de ASETEM - CCA

Unha persoa no proceso de revisar as facturas feitas. / Foto de arquivo

Ao igual que as árbores, as 
persoas tamén necesita-
mos unhas raíces que nos 
sustenten sobre a terra e 
axuden a camiñar neste 
traxecto chamado vida. As 
raíces son, en gran parte, 
as culpables da nosa ma-
neira de ser e actuar. Ob-
viamente, hai outros facto-
res que inflúen: as árbores/
persoas que temos ao noso 
redor, aquelas nas que nos 
fixamos como referentes, 
o contexto no que medran 
esas raíces,... Hai etapas 
da vida na que, incluso, 
chegamos a avergonzar-
nos das nosas raíces, do 
noso pasado, pero po-
deríamos ser o que somos 
sen ese noso pasado? E 
máis, sen os erros dese 
pasado? Acaso non son os 
erros os que nos permiten 
crecer como persoas? Non 
obstante, nesta sociedade, 
na que a Intelixencia Ar-
tificial e as redes sociais 
nos fan crer que todo sae 
ben á primeira, que todo 
cando máis rápido mellor 
e que hai que ser produ-
tivos e eficientes en todo 
momento porque senón 
“estás perdendo o tempo”, 
parece que darse instantes 
para parar e pensar, equi-
vocarse ou simplemente 

descansar non é o correcto. 
	 Acaso Marie Curie 
descubriu á primeira, sen 
equivocarse unha soa vez, 
o radio e o polonio? Non 
foi un erro o que levou a 
Cristobal Colón a América? 
Non aprendemos a andar 
en bicicleta logo de moitas 
caídas? Entón, por que non 
nos reivindicamos o dereito 
a equivocarnos para apren-
der? O suspenso dun exame 
de hoxe pode ser o impulso 
necesario para o aprobado 
de mañá. Para saber andar 
é preciso intentalo e caer 
moitas veces antes de con-
seguilo. Na sociedade da 

perfección precisamos co-
meter erros que sexan unha 
ensinanza, así como raíces 
nas que apoiarnos cando 
os cometemos. Amosemos 
tamén nas redes sociais to-
das aquelas veces nas que 
non todo sae perfecto nin 
ben á primeira, porque ese é 
realmente o camiño da vida.
	 Deámonos máis  
tempo para probar, experi-
mentar, reflexionar e des-
cansar. Si, descansar, e isto 
non ten porque ser a centos 
de quilómetros no Caribe 
tamén pode ser no sofá da 
casa, ambas opcións son vá-
lidas.  

Para o vindeiro ano será 
obrigatorio o uso da factura 
electrónica, unha cuestión 
que abre aínda máis a fenda 
dixital na que están inmer-
sas, especialmente, moitas 
persoas autónomas dunha 
certa idade que se ven sob-
repasadas pola era tecnoló-
xica. 
	 Esta nova norma-
tiva implica para moitos 
pequenos traballadores 
e traballadoras por conta 
propia unha carga men-
tal a maiores, sobre todo, 
para aqueles e aquelas con 
menos recursos, dado que 
non sempre te podes per-

mitir contratar unha persoa  
ou empresa externa para es-
tas cuestións ou porque non 
teñen tempo nin medios 
para comprender este novo 
método de facturación. 
	 Está ben que se bus-
quen sistemas máis respe-
ctuosos co medio ambiente 
e  transparentes, pero este 
tipo de medidas supoñen 
un paso en dixitalización 
para o que moitas persoas, 
especialmente pequenas 
autónomas e autónomos, 
non están preparados. O 
Estado debería garantir os 
medios precisos para non 
deixar a ninguén atrás. 

Unha páxina web que marca erro, que non deixa ver o contido. / Foto: iStock

Os escaparates de anos anteriores de Carnicería Cardelle e Intres Fotografía, participantes na anterior edición do Concurso de Escaparates de Nadal, organizado polo Concello de Melide. / Fotos de arquivo

O Concello de Melide celebra un ano máis o Concurso de 
Escaparates de Nadal dos establecementos de proximidade

O Concello de Melide con-
voca unha nova edición do 
Concurso de Escaparates, 
un certame consolidado 
entre o sector comercial da 
vila que convida aos esta-
blecementos de proximida-
de do municipio a colaborar 
coa decoración de Nadal 
enfeitando os seus propios 
escaparates con motivos 
alusivos a estas festas. Con 
este obxectivo, a Adminis-
tración local xa se dirixiu 
ao conxunto de comercios e 
de hostalería a través dunha 

misiva onde o alcalde, José 
Manuel Pérez Penas, anima 
á participación e onde se lle 
achega a cada comercio as 
bases do concurso, onde se 
sinalan todas as normas de 
participación. 
	 As mencionadas ba-
ses reguladoras sinalan que 
poderán participar todos os 
establecementos comerciais 
ou hostaleiros situados en 
Melide, con independencia 
do produto que oferte. A 
decoración deberá gardar 
relación con motivos natali-

cios, e valorarase a súa ori-
xinalidade, estética, creati-
vidade e montaxe. Ademais, 
cando haxa algún texto na 
decoración, este deberá es-
tar escrito integramente en 
lingua galega. 
	 Os escaparates de-
berán permanecer deco-
rados polo menos entre os 
días 6 de decembro de 2025 
e 7 de xaneiro de 2026 para 
que poidan ser valorados 
polo xurado. O concurso 
repartirá tres premios: o 
primeiro terá un valor de 

1.000 euros; o segundo, de 
500 euros; e, por último, 
o valor do terceiro premio 
será de 250 euros. Para par-
ticipar, os establecementos 
interesados poderán enviar 
un correo electrónico, indi-
cando o seu desexo de par-
ticipar, a comercio@con-
cellodemelide.gal con data 
límite o 5 de decembro de 
2025. 
	 Haberá un xurado 
designado dende a Conse-
llería de Comercio que va-
lorará os establecementos 

a concurso e fará pública a 
súa decisión nun acto que 
terá lugar o martes 9 de xa-
neiro no Salón de Plenos do 
Concello, dando comezo ás 
12:00 horas. 
	 Esta actividade per-
mitirá dinamizar tamén o 
sector comercial da locali-
dade nunhas datas na que 
se incrementa o consumo 
por mor do Nadal, así como 
facer de Melide un lugar 
para visitar, por persoas 
doutras concellos, pola súa 
decoración nas rúas.

O GDR Ulla Tambre Mandeo axudará a nove empresas da zona

O Grupo de Desenvolve-
mento Rural Ulla Tambre 
Mandeo axudará a nove 
empresas da zona, isto deu-
no a coñecer o pasado outu-
bro nunha reunión da Xun-

A Xunta Directiva do GDR Ulla Tambre Mandeo na última reunión no concello de Toques. / Foto: GDR U.T.M

ta Directiva no concello de 
Toques. 
	 O obxectivo fun-
damental da reunión era 
aprobar os proxectos pro-
dutivos, de empresas, da 

convocatoria Leader 2025 
- 2026 e asignar os fondos 
sobrantes aos proxectos de 
Concellos que se atopaban 
na lista de agarda. 
	 O GDR aprobou 

nove novas subvencións, 
dúas delas situadas en To-
ques, un proxecto para un 
taller de vehículos agra-
rios, cun investimento de 
277.871 euros, que contará 
entre o seu equipamento 
cun moderno robot que per-
mite incluso a fabricación 
de pezas para a reparación.
	 A maiores, unha 
graduada en belas artes 
opta a axuda do Bono Acti-
va Rural, dotado con 18.000 
euros para novas altas no 
réxime de autónomos, que 
dará talleres e cursos a pú-
blico infantil e adulto en 
diversas técnicas artísticas 
e artesanais en Toques, Me-
lide e concellos limítrofes. 
	 En Sobrado, un co-
ñecido zoo doméstico con 
moitos anos de experiencia, 
diversifica a súa actividade 
lúdica coa rehabilitación 
dun muíño, que contará con 

visitas guiadas dende que se 
poña en marcha. Conta cun 
investimento dalgo máis de 
20.000 euros. 
	 No concello meli-
dense, unha carpintaría 
mellora o seu equipamento 
cunha innovadora maqui-
naria que permitirá aumen-
tar a produción e a compe-
titividade. A mecanización 
supón un investimento de 
126.000 euros, para un pro-
motor novo que aínda está 
empezando a súa carreira 
profesional como carpintei-
ro. 
	 O resto de proxec-
tos subvencionados son: 
unha empresa de casas mo-
dulares e unha auxiliar de 
veterinaria en Arzúa, unha 
granxa ecolóxica en Boi-
morto, unha granxa de car-
ne en extensivo no Pino e  
un centro de adestramento 
persoal en Touro.

Asetem acolleu a formación para 
reforzar o tecido comercial local

A Asociación de Empresa-
rios e Empresarias da Terra 
de Melide acolleu, o pasado 
23 de outubro, a formación  
orientada a reforzar o tecido 
comercial local, organizado 
pola Federación Galega de 
Comercio e en colaboración 
coa Xunta. 
	 A esta xornada asis-
tiu o director xeral de Co-
mercio e Consumo, Gabriel 
Alén, deu a benvida ás per-

Directiva, concelleiro, director xeral e representante da FGC. / Foto: Cerne

soas participantes, todas co-
merciantes asociadas á en-
tidade, nunha nova sesión 
formativa no marco do pro-
grama Impulsa Comercio 
Galicia. Unha iniciativa da 
Federación Galega de Co-
mercio que conta co apoio 
do Goberno autonómico no 
marco do convenio de cola-
boración que busca avanzar 
na promoción comercial, 
asesoramento, formación 

e no impulso da dixitaliza-
ción. Así, este programa ex-
traordinario de formación e 
asesoramento gratuíto está 
dirixido ao sector comercial 
galego, co fin de reforzar as 
súas competencias profe-
sionais. 
	 A sesión celebrouse 
no Salón de Actos da sede 
da Asociación de Empresa-
rios e Empresarias da Terra 
de Melide e estivo centra-
da en xestión e estratexia. 
Cómpre recordar que estas 
formacións se centran en 
3 grandes áreas que son: 
dixitalización, márketing e 
vendas, tendencias e sus-
tentabilidade. A maiores, é 
importante engadir que en 
paralelo ao programa Im-
pulsa Comercio Galicia e 
tamén ao abeiro do devan-
dito convenio, impártese 
aos profesionais do comer-
cio formación sobre factu-
ración electrónica co fin de 
que actualicen os seus co-
ñecementos e contribuír a 
impulsar a competitividade 
do sector. 

A Asociación de Empre-
sarios e Empresarias da 
Terra de Melide prepara a 
súa XXVII edición da cam-
paña "Este Nadal toca en 
Melide", coa que procurará 
dinamizar e promover as 
compras nos establecemen-
tos de proximidade duran-
te todo o mes de decembro 
e ata o día que se celebre a 
tradicional Gala de Nadal, 
prevista para despois de 

Reis. Para iso, Asetem está 
a organizar e planificar as 
diferentes accións que se 
realizarán durante esta ini-
ciativa. 
	 Os comercios locais 
recibirán nos vindeiros días 
toda a información sobre a 
campaña "Este Nadal toca 
en Melide" para poidan 
anotarse e recoller o ma-
terial necesario a partir do 
mércores 26 de novembro. 

Asetem prepara a súa 
XXVII campaña de Nadal

Persoas asistentes á Gala de Nadal do 2025 na Casa da Cultura. / Foto: Asetem

Verifactu

QUE É? 

Verifactu é un sistema impulsado pola Axencia Tributaria co obxectivo de loitar contra o fraude fiscal, que obriga a que todos os programas infor-
máticos de facturación teñan que contar cunha certificación de Facenda que asegure que as facturas non se manipulen, sexan accesibles e teñan un 
formato estándar, incluíndo un código QR. 

PRAZOS: 

- Contribuíntes do Imposto de sociedades (S.L., S.C, asociacións...): 1 de xaneiro de 2026.
- Resto de empresas e persoas autónomas: 1 de xullo de 2026. 

CARACTERÍSTICAS: 

Os programas informáticos xeran un rexistro por cada factura emitida, garantindo a integridade, conservación, accesibilidade, lexibilidade e inalte-
rabilidade das facturas.
Estes rexistros de facturas poden enviarse de forma automática a Facenda, ou se non se opta por esta opción, as aplicacións deben gardar de forma 
segura os rexistros de facturación. É opcional enviar as facturas a Facenda, pero non é opcional ter un sistema informático de facturación que cumpra 
as especificacións esixidas por Facenda. 
As empresas que emitan todas as súas facturas en talonarios de papel, Word ou Excell sen marcos poden seguir emitíndoas así, pero si é certo, que 
se temos que emitir unha cun programa informático (as que emiten as cooperativas do leite, as que emiten os concellos,...), despois todas as factu-
ras deben ser emitidas con sistemas informáticos (esta é a información dada por Facenda a 30 de outubro de 2025, pero pode ser puntualizada nos 
vindeiros días). 
As entidades parcialmente exentas (asociacións) non estarán obrigadas a Verifactu polas facturas que se emitan, sempre que estean exentas de IVE. 
Existe unha aplicación en Facenda para facer as facturas na súa páxina que cumprirían cos requisitos Verifactu, entraríase co certificado dixital de 
cada un, e as facturas deben ser completas, é dicir, deben ter un destinatario, non serven facturas simplificadas. 
O menú para acceder a esta aplicación é:  https://sede.agenciatributaria.gob.es/Sede/inicio.html - accede directamente - sistemas informáticos de 
facturación (SIF) e Verifactu - xestións - acceso á aplicación de facturación da AEAT. 

COMO SON AS FACTURAS VERIFACTU: 

As facturas Verifactu van ser diferenciadas polas seguintes características: 
- Conteñen un código QR que ao lelo reportaranos os datos básicos desa factura. 
- Deben conter expresamente a referencia a que se xerou co sistema "verifactu". 
- Debe existir un rexistro coa trazabilidade das facturas, non podendo ser modificadas en ningún caso, si poderán ser rectificadas ou anuladas.

 

CONCLUSIÓN:

Información elaborada por CC Xestión a 30 de outubro de 2025.

A Deputación provincial impulsa máis 
de 200 accións emprendedoras

A Deputación da Coruña, en 
colaboración coa Cámara de 
Comercio de Santiago, im-
pulsa máis de 200 accións 
de apoio e asesoramento 
personalizado a persoas 
emprendedoras nos primei-
ros catro meses do progra-
ma Provincia Emprendedo-
ra.
	 A iniciativa abran-
gue 32 concellos da provin-

O alumnado IES de Porto de Son na formación. / Foto: Deputación da Coruña

cia entre os que atopamos 
Melide, Toques, Santiso e 
Sobrado, e ten como obxec-
tivo principal apoiar e pro-
mover o emprendemento 
e a actividade empresarial 
como motor de creación de 
emprego estable, riqueza e 
desenvolvemento socioeco-
nómico, especialmente nos 
municipios máis pequenos 
do rural da provincia. 

	 A súa actividade 
céntrase en tres grandes 
ámbitos: o fomento do es-
pírito emprendedor no eido 
educativo, con accións di-
rixidas ao alumnado e pro-
fesorado de secundaria e 
bacharelato dos institutos 
da provincia; o asesora-
mento e acompañamento 
empresarial; e o apoio na 
procura de financiamento.
	 Durante o tempo 
que leva vixente o Programa 
realizáronse accións indivi-
dualizadas de asesoramen-
to en sectores tan diversos 
como o audiovisual, as tec-
noloxías da información, o 
comercio internacional, a 
hostalería, a construción ou 
os servizos profesionais. 
	 Nos últimos meses 
estanse realizando tamén 
actividades formativas en 
centros educativos da pro-
vincia, co obxectivo de fo-
mentar o espírito empren-
dedor entre a mocidade e 
impulsar o autoemprego 
como opción de futuro. 

A Asociación de Empresa-
rios e Empresarias da Terra 
de Melide firma un conve-
nio coa empresa Iris Comu-
nica, dedicada ao márke-
ting dixital e a creación de 
contidos. 
	 Con este acordo, as 
empresas e comercios so-
cios de Asetem terán un 
desconto do 20% nas tarifas 
de todos os seus servizos en 

caso de estar interesadas ou 
interesados en contratalos.
	 Dentro dos servizos 
que ofrece Iris Comunica 
están: buscar unha estra-
texia dixital adecuada para 
cada negocio, deseño grá-
fico, creación de contidos 
para redes sociais, publi-
cidade en prensa, gabinete 
de comunicación e posta en 
marcha de proxectos 360º.

Asetem firma un convenio 
coa empresa Iris Comunica

O presidente de Asetem e a CEO de Iris Comunica na firma. / Foto: Asetem

Subida lixeira dos datos do paro na comarca no mes de outubro

Os datos do paro na comar-
ca da Terra de Melide sofre 
unha lixeira subida de 4 
persoas no mes de outubro, 
un período tradicionalmen-
te pesimista para o mundo 
laboral. Se comparamos 

Unha mecánica no taller mecánico no que traballa, amañando un vehículo. / Foto: iStock

esta subida coa do ano pa-
sado é lixeiramente inferior 
(no 2024 a subida foi de 7), 
porén nas cifras totais o nú-
mero de desempregados é 
algo superior, en concreto 
2 máis este mes de outubro. 

	 Este lixeiro incre-
mento vén dado polo rema-
te dos contratos de persoal 
do reforzo da temporada de 
verán, especialmente nos 
sectores da hostalería e o 
comercio.

	 As cifras dividas por 
municipios queda: Melide  
lévase a peor parte e suma 
10 persoas desempregadas 
(en total 259), pola contra 
Santiso baixa os datos do 
paro en 3 persoas (30), To-
ques reduce o número de 
desempregados nunha per-
soa (25) e Sobrado baixa en 
2 os parados (39). 
	 En liña do descenso 
dos datos do paro atopamos 
a comarca de Arzúa que re-
corta en 7 as paradas e para-
dos (total 344). Pola contra, 
na Ulloa sobe en 16 (en total 
232) as cifras do desempre-
go e na do Deza tamén se 
produce un incremento de 
36 persoas paradas (1.341). 
	 A nivel autonómico, 
Galicia, rexistra o nivel de 
desemprego máis baixo nun 
mes de outubro de toda a 
serie histórica, con 113.386 
persoas. Ao mesmo tempo, 

acádase o mellor outubro de 
afiliacións á Seguridade So-
cial, con 1.102.984 cotizan-
tes, manténdose por riba 
das 1.100.000 afiliacións 
desde hai catro meses. 
	 En comparación co 
mesmo mes no ano 2024 
rexistráronse 8.828 persoas 
desempregadas menos, o 
que supón unha redución 
do 7'22%, máis dun punto 
de vantaxe con respecto á 
media estatal (redución do 
6'08%). No que se refire 
ás afiliacións á Seguridade 
Social, dende a Xunta de 
Galicia salientan que a co-
munidade conta con 19.608 
afiliacións máis en relación 
a hai un ano, o que implica 
unha suba do 1'81%. 
	 En relación cos co-
lectivos prioritarios rexís-
trase a cifra máis baixa de 
desemprego para un mes de 
outubro.

"O noso obxectivo principal, dende que abrimos, é axudar 
e asesorar, de xeito personalizado, aos clientes e clientas"
- Que servizos ofrece-
des?
- Miguel Pampín: Nestas 
oficinas somos un punto de 
atención directo á clientela 
de Iberdrola e, ao mesmo 
tempo, levamos seguros e 
servizos de telefonía e fibra. 
No tema da correduría de 
seguros levamos traballan-
do máis 20 anos e con temas 
enerxéticos e de telefonía os 
últimos 5 anos. Agora, che-
gou a oportunidade de Iber-
drola, de representala na 
contorna.
- Abarcades moitos sec-
tores diferentes.
- M.P: Porque o noso 
obxectivo final é darlle un 
servizo integral á clientela. 
Queremos que o cliente ou 
clienta que veñan por aquí 
contrate: o seguro, a luz e 
a telefonía da casa. Así ten 
todos os servizos localiza-
dos nunha mesma oficina, 
isto repercute en que cando 
teña un problema vai poder 
vir por aquí para solucio-
narllo e non terá que ir dun 
lado a outro.
- Como xurdiu o feito de 
ser punto de atención 
da clientela de Iberdro-
la?
- M.P: Iberdrola, a comer-
cializadora enerxética máis 
grande de España, está a 
facer movementos de cara a 
darlle proximidade aos seus 
clientes. Isto vén dado do 
auxe das chamadas comer-
ciais e correos electrónicos 
nos que a xente non acaba 
de confiar, polo que Iber-
drola o que quere é darlle 
un punto físico, onde poi-
dan falar cunha persoa, 
para solucionar calquera 
problema que poida exis-
tir. Para isto, están abrindo 
estas oficinas en diversos 
municipios como é Melide. 
O persoal de Iberdrola xa 
sabía que nós traballamos 
con temas enerxéticos den-
de hai varios anos e viñeron 
falarnos para propoñernos, 
ao xa contar con experien-
cia no sector, ser o punto 

Miguel Pampín na súa oficina, situada en pleno Cantón de San Roque, en Melide. / Foto: Miguel Pampín

de atención á clientela. Nós 
vimos que era unha oportu-
nidade de darlle servizo aos 
nosos clientes cunha com-
pañía punteira e a Iberdrola 
sérvelle moito porque sabe 
que está no centro da vila 
cunha zona de clientela moi 
grande. 
- Nun eido como o dos 
seguros e as comercia-
lizadoras imaxino que 
a formación continua 
será moi importante.
- M.P: Claro. Nós antes 
de abrir o negocio tive-
mos moitas formacións e 
viñeron incluso varios de-
legados de Iberdrola para 
continuar con esta aprendi-
zaxe. A maiores de ter unha 
formación xeral arredor 
do sector comercial tive-
mos que especializarnos en 
enerxía, telefonía e seguros, 
e dentro disto en cuestións 
como poden ser as enerxías 
renovables (placas solares). 
Formarnos ben en todo 

isto é básico para asesorar 
correctamente aos nosos 
clientes e clientas.
- A xente deixase levar 
polo prezo?
- M.P: Moita clientela entra 
e pregunta polo prezo pero 
unha vez que lle dis o que se 
ofrece cambian de opinión. 
Por exemplo, onte veu un 
cliente que me dixo que este 
seguro lle saía un pouco 
máis caro (arredor dun euro 
máis en factura) pero “sei 
que se teño un problema ti 
mo vas solucionar”. E esa 
tranquilidade vale moito. 
Porque moita xente se ten 
que andar chamando por 
teléfono e falar con centra-
liñas e persoas que non co-
ñece prefire pagar un pouco 
máis e ter alguén coñecido 
con quen consultar ou ama-
ñar os problemas.
	 Aquí traballamos 
con marcas que todo o 
mundo coñece ou lle soan, 
como son: Mapfre, Allianz, 

Occident, Reale, Iberdola 
ou Axa. Traballamos coas 
mellores compañías para 
darlle o mellor servizo á 
clientela e, aínda así, conse-
guimos ofrecerlle un prezo 
máis rebaixado ca o que te-
ñen.
- Traballar con marcas 
coñecidas dalle máis 
confianza á clientela?
- M.P: Si, agora mesmo en 
seguros quen non coñece as 
marcas que acabo de citar 
ou en luz a Iberdrola? Non 
coñeces as súas tarifas e 
prezos pero as compañías si 
as coñeces. Unha compañía 
non é a número 1 en España 
simplemente por “postu-
reo”. 
- Que é o máis complexo 
á hora de traballar nes-
te negocio?
- M.P: Cando a xente non 
entende certas cousas que 
veñen reguladas por lei e 
coas que nós non podemos 
facer nada. Por exemplo, no 

tema da luz, chega un cliente 
para subir a potencia e dis-
lle que iso ten un custe mar-
cado por lei e non o enten-
den, pensan que é algo que 
lle quero cobrar eu. Ou, por 
poñerche outro exemplo, 
a un cliente chégalle unha 
factura da luz alta e venche 
con que case non estivo na 
casa, pero en ocasións o que 
pasa é que era a factura do 
mes anterior. Entón, moi-
tas veces coa factura da luz 
tes que facer pedagoxía coa 
clientela porque parece moi 
fácil e unha vez que estás 
afeito éo, pero senón o estás 
é máis complexo.
- Acabas de cambiar as 
oficinas para o pleno 
centro de Melide, como 
foi a acollida?
- M.P: Moi boa. Unha das 
grandes vantaxes de ter 
este punto fixo é que moi-
tos clientes veñen aquí e 
quéixanse dos trámites te-
lefónicos, porén aquí teñen 
unha oficina próxima na 
que se tes calquera proble-
ma cho vou solucionar eu, 
que teño nome e apelidos. 
Non teñen que andar cha-
mando a ningún lado nin 
enviando correos. Ademais, 
que Iberdrola sexa unha 
compañía punteira sempre 
che dá unha tranquilidade 
que non, ao mellor, outras 
que che poden vender por 
internet.
- Que obxectivos te pro-
pós a corto ou medio 
prazo con esta oficina?
- M.P: O noso obxectivo 
principal dende que abri-
mos é axudar e asesorar, 
dun xeito personalizado, 
aos clientes e clientas. Ade-
mais, facémoslle un estudo 
integral e gratuíto. Logo a 
corto e medio prazo temos 
planificadas varias campa-
ñas de márketing porque, 
aínda que estamos moi cén-
tricos, queremos que toda a 
xente da contorna saiba que 
estamos aquí, no Cantón de 
San Roque, 4, de luns a ven-
res de 9:00 a 14:00 horas.



Empresa 9Cerne 237. Novembro 2025



10 Colaboración Cerne 237. Novembro 2025

Celebramos o Día das Bibliotecas Escolares con "Corre, 
corre, cabaciña!"

O pasado 24 de outubro, con motivo da conmemoración do Día das Bibliotecas Escolares, o noso colexio encheuse de contos, risas 
e moita maxia lectora. O alumnado de 1º e 2º de Educación Primaria quixo compartir o seu amor polos libros cunha actividade moi 
especial: leron o conto "Corre, corre, cabaciña" aos nenos e nenas de Educación Infantil.
	 Os máis pequenos seguiron con moita curiosidade as aventuras da cabaciña que fuxía do lobo, do león e do oso, mentres os lectores 
e lectoras demostraban que xa se están a converter en auténticos contacontos. 
	 Foi unha xornada chea de emocións, na que todos e todas aprendemos que compartir a lectura é unha das mellores manei-
ras de celebrar o día das bibliotecas e o pracer de ler. 
Porque, como di o lema deste ano, “contra a desinformación: bibliotecas”.

CEIP de Arcediago

Melide acolle a exposición de arte 
gráfica do XIX Premio Jesús Núñez

O Centro Sociocultural 
Mingos de Pita acollerá, en-
tre o 29 de outubro e o 12 de 
novembro, unha exposición  
de arte gráfica coas obras do 
XIX Premio Jesús Núñez, 
que convoca anualmente a 
Deputación da Coruña. Esta 
mostra, que recolle un im-
portante catálogo de obras 
dun certame referencial no 
eido da arte gráfica, poderá 

O Centro Sociocultural Mingos de Pita, onde está a exposición do XIX Premio Jesús Núñez. / Foto de arquivo

visitarse en Melide en ho-
rario de tarde, de 18:00 a 
20:30 horas. 
	 O Premio Jesús 
Núñez de arte gráfica botou 
a andar en 2005 e dende 
aquela consolidouse como 
unha referencia fundamen-
tal no sector das artes grá-
ficas. O certame leva o seu 
nome polo artista Jesús 
Núñez, quen en 1997 creou 

en Betanzos a Función do 
Centro Internacional da Es-
tampa Contemporánea bus-
cando promover e difundir 
as artes plásticas. 
	 A Deputación da Co-
ruña recoñece e homenaxea 
esa traxectoria cun pre-
mio que se ten demostrado 
como eficaz escaparate para 
novos talentos neste ámbito 
artístico. 

A Xunta vén de publicar os 
festivos locais do vindeiro 
ano, 2026, nos que sinala-
mos os de Melide, Toques, 
Santiso e Sobrado. 
	 O concello de Me-
lide terá festivos os días o 
29 de xuño (San Pedro) e o 
16 de xullo (Día do Carme). 
Polo outro lado, Toques ce-
lebrará con xornada festiva 
os días 15 de maio (San Ci-

dre) e o 2 de setembro (San 
Antolín). Santiso farao o 17 
de febreiro (martes de En-
troido) e o 14 de setembro 
(festa en Arcediago) e So-
brado o 17 de febreiro (mar-
tes de Entroido) e o 29 de 
xuño (San Pedro).
	 Todas as localidades 
apostaron por coller os días 
que, tradicionalmente, soen 
ser festivos todos os anos.

Publícanse os festivos 
do vindeiro ano 2026

Unha persoa marca os festivos locais da súa vila nun calendario. / Foto: iStock

A Biblioteca Pública da localidade celebrou o 24 de outubro 
co espectáculo Cantareiras de Polo Correo do Vento

A Biblioteca Pública de Me-
lide celebrou o pasado 24 de 
outubro, Día da Biblioteca, 
cunha actividade dirixida 
ao alumnado de primeiro 

O espectáculo Cantareiras de Polo Correo do Vento na Biblioteca Pública da localidade. / Foto: Concello de Melide

de Educación Primaria das 
tres escolas da vila. A con-
memoración contou coa 
participación de Polo Co-
rreo do Vento, que presen-

tou o seu espectáculo Can-
tareiras, unha proposta que 
combina a narración oral, 
a ilustración en directo e a 
música tradicional. 

	 Durante a sesión, 
Quique Mauricio, contador 
de historias, achegou ao 
público infantil ao univer-
so das Cantareiras, baseán-
dose no seu libro que leva 
o mesmo nome, no que se 
recollen as voces e o valor 
destas mulleres transmiso-
ras da cultura popular ga-
lega. Pola súa banda, Tania 
Solla, ilustradora, deu vida 
ás protagonistas a través 
dunha ilustración realizada 
en directo, mentres soaban 
pezas musicais interpreta-
das con instrumentos tradi-
cionais galegos.
	 A actividade con-
verteuse nunha experiencia 
participativa e lúdica que 
permitiu ao alumnado go-
zar da literatura, da arte e 
da música ao mesmo tem-
po, reforzando a importan-

cia da biblioteca como espa-
zo de encontro, aprendizaxe 
e creatividade.
	 Unha iniciativa á 
que o alumnado respondeu 
de xeito moi satisfactorio e 
promove o uso deste espazo 
público para incluílo no seu 
tempo de ocio. É importan-
te recordar que a Biblioteca 
está aberta de luns a venres, 
en horario de 9:30 a 13:30h 
e de 16:30 a 19:0h.
	 Con esta proposta, a 
Biblioteca de Melide quixo 
poñer en valor o papel das 
bibliotecas como lugares de 
acceso á cultura e á imaxi-
nación, celebrando o 24 de 
outubro, Día da Biblioteca, 
unha data que lembra a ne-
cesidade de fomentar o há-
bito lector e o amor polos 
libros desde as idades máis 
temperás.

A rúa Camiño de Ovedo na que se farán as obras de pavimentación e reurbanización. / Fotos: Concello de Melide

O Concello de Melide rea-
lizará obras de adecuación 
e posta en valor na rúa Ca-
miño de Ovedo, no centro 
histórico da localidade. 
Estes traballos permitirán 
afrontar necesidades for-

mais desta vía como son a 
pavimentación, a reurbani-
zación e a organización do 
tráfico, así como a renova-
ción dos servizos urbanos, 
caso do saneamento e abas-
tecemento. 

O Concello realizará obras de adecuación e posta en valor da 
rúa Camiño de Ovedo por valor de máis de 203.000 euros

	 As obras foron adxu-
dicadas na Xunta de Gober-
no da Administración local 
á empresa Construcciones 
M. Espiño S.L por un prezo 
total de 203.933'40 euros, 
a través dun procedemen-

to aberto simplificado con 
pluralidade de criterios de 
adxudicación. 
	 O principal obxec-
tivo desta intervención é 
mellorar a seguridade e a 
accesibilidade da zona, su-
primindo as barreiras ar-
quitectónicas e adecuando 
a vía para o uso cómodo e 
diario da veciñanza, me-
llorando do mesmo xeito a 
imaxe urbana. Con este fin, 
o Concello opta por manter 
ao mesmo nivel o pavimen-
to para o tráfico rodado e o 
peonil, utilizando lousa de 
granito. Á fin de harmoni-
zar o uso da vía, o tráfico 
ordenarase con prioridade 
peonil, limitando o tráfico 
rodado ás persoas residen-
tes. 
	 A intervención so-
bre esta rúa incluirá, alén 
da renovación do pavimen-
to, o da rede de saneamento 

(incorporando unha rede 
separada de augas pluviais 
e augas residuais). Tamén 
se actualizará a rede de sub-
ministración de auga. Igual-
mente, as obras permitirán 
incorporar unha  canaliza-
ción común para as instala-
cións de telecomunicacións, 
a subministración eléctrica 
e o alumeado, integrándose 
cos contadores de lectura 
remota. 
	 Situada no cora-
zón histórico da localidade 
de Melide, a rúa Camiño 
de Ovedo forma parte dos 
Bens de Interese Cultural 
(BIC) do Camiño Francés, 
Patrimonio Mundial para a 
UNESCO. Esta obra encá-
drase no labor xeral reali-
zado polo Concello do mu-
nicipio nos últimos tempos 
para a posta en valor deste 
patrimonio de todas e todos 
os melidaos.

O Centro da Información á 
Muller do Concello de Me-
lide organiza obradoiros de 
autocoidado e autoestima 
para os xoves 13, 20 e 27 de 
novembro no Centro Socio-
cultural de Melide. 

	 Estas actividades 
levan por nome "Raíces 
2.0", nas que as mulleres 
participantes poderán reco-
nectarse consigo mesmas, 
compartir experiencias e 
adquirir ferramentas prác-

Os obradoiros de autocoidado serán 
os días 13, 20 e 27 de novembro

ticas para fortalecer a súa 
autoestima. Para acudir a 
estes obradoiros sería pre-
ciso inscribirse no teléfono 
981 50 57 06 ou no Centro 
Social de maneira presen-
cial.

Cartel de promoción dos obradoiros de autocoidado e autoestima que se vai celebrar en Melide. / Foto: Concello de Melide

O Concello de Melide pon 
en marcha un variado e 
completo programa de ac-
tividades con motivo do 25 
de novembro, Día Interna-
cional contra a Violencia de 
Xénero. Un ano máis, as ac-

tividades relacionadas con 
esta data estenderanse du-
rante todo o mes. O obxecti-
vo da iniciativa é continuar 
a desenvolver conciencia 
sobre a igualdade entre mu-
lleres e homes. 

Melide organiza un mes 
arredor da igualdade

Parte do cartel de actividades a prol da igualdade. / Foto: Concello de Melide

José Manuel Pampín, coordinador dos clubs de lectura de Melide, Santiso, Curtis-Teixeiro e Arzúa. / Foto: J.M.Pampín

Falamos con José Manuel 
Pampín, coordinador de 
varios clubs de lectura 
como os de Melide e Santi-
so. 
- Este ano, non sei se é 
o récord pero contas 
con máis de 100 parti-
cipantes nos teus clubs 
de lectura da contorna. 
Como se consegue este 
interese por compartir 
a paixón pola literatu-
ra?
- J.P: Eu parto da idea de 
que o interese está en tó-
dolos concellos, en tódalas 
vilas, lectores e lectoras, 
simplemente ten que haber 
unha persoa que dinami-
ce culturalmente, que teña 
experiencia neste tipo de 
iniciativas, como é o meu 
caso, e que ofreza a forma-
ción dun club de lectura. En 
canto á primeira pregunta, 
si, este ano hai récord de 
inscritos. 
- No caso concreto de 
Melide, cantas partici-
pantes hai?
- J.P: O club de lectura mu-
nicipal melidense chámase 
"Gándaras", foi o primeiro 
en crearse na contorna e ten 
15 membros. Hai que ter en 
conta tamén que, no IES da 
vila hai outro club de lec-
tura que leva funcionando 
moitos anos. 
- En Santiso, este é o 
primeiro ano do club de 
lectura, como foi a aco-
llida? 
- J.P: Estupenda. Foi toda 
unha sorpresa a resposta a 
esta iniciativa. Acabamos 
de empezar coa primeira se-
sión fai uns días e creo que 
poden saír grandes cousas 
dese grupo de lectores e lec-
toras. Hai que sinalar que 

cada grupo ten a súa idio-
sincrasia, as súas particula-
ridades. 
- A idade dos partici-
pantes é diversa? Hai 
interese entre a xente 
máis nova en participar 
no club de lectura?
- J.P: A media de idade é 
alta. Soen participar per-
soas maiores de 40 anos. 
Non obstante, empezo a ver 
algunha xente nova neste 
último ano. Por poñer un 
exemplo, en Curtis teño 
unha rapaza moi lectora de 
19 anos e, no resto, hai 4 ou 
5 persoas de entre 25 e 30 
anos. 
- Pódesnos adiantar 
cales serán algúns dos 
títulos aos que lles de-
dicaredes tempo neste 
curso?
- J.P: Os clubs están inscri-
tos nunha rede de clubs de 
lectura de toda Galicia que 
depende da rede de biblio-
tecas do país. Os títulos son 
seleccionados dese fondo. 
Intentamos ler novelas de 
países diferentes, culturas 
distintas e, por suposto, en 
galego. Diego Giráldez, Ós-
car Guzmán, Annie Ernaux, 
Javier Carrasco e Theodor 
Kalifatides, están a ser os 
protagonistas das actuais 
lecturas. 
- Tamén seguen en mar-
cha as xornadas de pre-
sentacións de diversas 
obras cos seus autores, 
como valoras que au-
tores (en moitos casos, 
moi recoñecidos) apos-
ten por vir a pequenas 
localidades como Meli-
de para ter un encontro 
coas súas lectoras e lec-
tores e presentar a súa 
obra?

"Unha das cousas máis importantes dos clubs de lectura 
é que xente distinta teñen en común o amor polos libros"

- J.P: Creo que é moi im-
portante e necesario acercar 
aos autores ao mundo máis 
rural, por así dicilo. Que 
non teñan que ser sempre 
as presentacións nas gran-
des cidades. Pedro Feijóo, 
María Solar, Xavier Alcalá, 
Fina Casalderrey, Arantxa 
Portabales e moitos outros 
xa visitaron Melide, Arzúa 
ou Curtis. 
- Como é o proceso de 
organización deste tipo 
de xornadas?
- J.P: Hai que planificar 
con bastante tempo e estar 
atendo ás novidades edito-
riais para conseguir que ve-
ñan a promocionar as súas 
obras. 
- Pódesnos adiantar al-
gunha que se vaia facer, 
proximamente, na nosa 
contorna?
- J.P: Non me gusta moito 
falar sen ter cerrado, de-

finitivamente, pero conto 
con que Pedro Feijóo volva 
deseguido e os gañadores 
do Premio Xerais, tamén 
xunto con algúns autores 
ou autoras das recentes no-
vidades literarias en galego.
- Como é o ambiente e 
a relación que se crea 
entre as persoas par-
ticipantes dun club de 
lectura como os que ti 
coordinas?
-J.P: Excelente. Unha das 
cousas máis interesantes 
dos clubs de lectura é que 
xente totalmente distinta, 
pero que teñen en común 
o amor polos libros, crean 
unha especie de "familia" 
de grupo que co tempo vai 
creando lazos máis profun-
dos. Facemos ceas, comidas 
e excursións. É outra forma 
de socializar.
- Se algunha persoa aín-
da non se anotou ao club 

de lectura, pero quixera 
facelo, é posible?
- J.P: En Melide aínda hai 
prazas e en Santiso tamén. 
Os dous grupos de Arzúa e 
o de Curtis-Teixeiro están 
repletos. Entre estes tres 
grupos xa cobren 70 prazas.
- Cales son as vantaxes 
de participar nun club 
de lectura?
- J.P: Ten moitas vanta-
xes. Primeiro, descubrir 
que aínda que lemos todos 
o mesmo libro, a concep-
ción que podemos ter desa 
lectura é diferente en cada 
lector e lectora. Todos nos 
enriquecemos de todos e to-
das co que cada persoa co-
menta. Descubrimos tamén 
lecturas, países e culturas. 
Compartir experiencias lec-
toras e socializar, pois diso 
tamén se trata: de compar-
tir un bo rato entre amigos, 
amigas, e coñecidos.

DESCARGA A APP DE ASETEM

Descargar >
Consigue descontos, ofertas, promocións e premios exclusivos. 
As empresas locais a un só click!
Descubre todas as vantaxes desta nova APP descargándoa en Play Store, Apple Store 
ou no QR da imaxe.

Un grupo de visitantes mirando uns mapas do municipio melidense na Praza do Convento. / Foto: Concello de Melide

O concello de Melide aca-
dou un récord de visitantes 
este 2025, segundo datos 
subministrados pola Ofici-
na Municipal de Turismo 

do Concello de Melide, en 
comparación co ano ante-
rior. Dito crecemento foi 
constante durante os últi-
mos catro anos. 

A vila de Melide acadou este 2025 un récord de visitantes

	 Este ano, as cifras 
do punto de Atención na 
Oficinal Municipal de Tu-
rismo (situada no baixo da 
Casa Consistorial) foron su-

periores ás acadadas no ano 
Xacobeo do 2022. 
	 Os datos arroxan 
que o maior crecemento 
deuse nos visitantes de fóra 
da Unión Europea, cun in-
cremento do 80'33%. O tu-
rista europeo rexistrou un 
aumento do 11'54% nestes 
últimos catro anos. 
	 Con respecto aos 
visitantes que fan os dous 
trazados do Camiño de San-
tiago que discorren por Me-
lide, o Camiño Francés e o 
Camiño Primitivo. No caso 
do primeiro, descendeu a 
porcentaxe de visitantes 
nun 26'27%, porén polo se-
gundo trazado, o Camiño 
Primitivo, tivo un ascen-
so do 39'47% no período 
destes 4 anos. As persoas 
visitantes ligadas á pere-
grinación descenderon nes-
tes anos un 9%, pero pola 
contra as turistas que non 
estaban ligadas ao Camiño 

de Santiago aumentaron un 
85% nos últimos catro anos. 
	 Neste 2025, que 
aínda non rematou, aumen-
taron as persoas visitantes 
non ligadas ao Camiño de 
Santiago un 27% máis que 
no 2024. Dende a Adminis-
tración local afirman que 
"isto supón que o concello 
de Melide aumenta a varie-
dade no perfil de persoas vi-
sitantes que veñen ao noso 
municipio, o que reflicte 
que as diversas promocións 
realizadas nestes anos dan o 
seu froito". 
	 Estes datos da Ofi-
cina Municipal de Turismo 
amosan que, co paso dos 
anos, Melide convértese 
nun lugar máis visitado po-
los e polas turistas, o que 
reflicte un impacto positivo 
na economía local, na cal o 
Camiño de Santiago segue a 
ser un dos seus grandes mo-
tores. 

Cartel de promoción desta campaña para o fomento da compostaxe doméstica e comunitaria. / Foto: Concello de Melide

O Concello de Melide, a 
través da Concellería de 
Medio Ambiente, lanza 
unha segunda campaña 
de compostaxe doméstica, 
co obxectivo de impulsar a 
compostaxe domiciliaria en 
orixe, aproveitando os be-
neficios que aporta esta téc-
nica, nun claro intento  da 
Administración de contri-
buír a unha maior reciclaxe. 
	 Nesta segunda fase 
repartiranse 100 compos-
teiros, que xunto ao repar-
to feito no 2022, levaranse 
repartido 200 composteiros 
domésticos no municipio 
melidense. 
	 Con esta nova cam-
paña tamén se repartiran 
entre os grandes produto-
res  do sector da hostalería 
10.000 bolsas biodegrada-
bles para facilitar a recolli-
da e aumentar o proceso de  
compostaxe. 
	 Para facilitar o re-
parto dos composteiros, 
dende o Concello abriron 
un prazo de solicitudes den-
de o pasado mércores, 5 de 

novembro, e ata o vindeiro 
venres, día 21. Esta solici-
tude pode facerse a través 
do teléfono da Casa Consis-
torial, o 981 50 50 03, ou a 
través do correo electrónico 
comercio@concellodeme-
lide.gal, e tamén de forma 
presencial. 
	 Xosé Igrexas, conce-
lleiro de Medio Ambiente, 
destaca que: "estas iniciati-
vas son fundamentais para 
xestionar de maneira máis 
eficiente os nosos residuos e 
darlles un destino que será 
un abono natural, reciclan-
do gañamos todos e todas, 
polo que seguiremos apos-
tando por estas iniciativas, 
como tamén o é, a recollida 
de cartón porta a porta nos 
comercios do noso pobo". 
	 Esta actividade está 
financiada pola Conselle-
ría de Medio Ambiente e 
Cambio Climático, a través 
do Mecanismo de Recupe-
ración e Resiliencia da UE 
no marco do Plan de recu-
peración, transformación e 
resiliencia, financiado pola 

O Concello segue apostando pola compostaxe doméstica

Unión Europea e os fondos 
Next Generation. 
	 Ademais, esta ini-
ciativa de impulso da com-
postaxe domiciliaria únese 
ás realizadas hai uns meses 
para concienciar sobre a ne-

cesidade de reciclar os re-
siduos do fogar, separando 
de xeito correcto o lixo nos 
diferentes contedores. 
	 Coidar do planeta 
é tarefa de todas e todos, 
a pequena e a gran escala, 

polo que este tipo de cam-
pañas de impulso e informa-
ción son fundamentais para 
que a cidadanía se implique 
nunha reciclaxe activa e sexa 
consciente tamén co lixo que 
xeramos na casa.

Roupa e calzado deportivo

Máquinas de exercicio

Bicicletas, accesorios e
complementos

Accesorios e repostos de
motos

Artigos de ocio infantil

 -

 -

 -

 -

 -

Ronda de A Coruña, 52
15800 MELIDE (A Coruña)
Tfno./Fax: 981 507 334

A túa librería de confianzaA túa librería de confianza

Ronda da Coruña, 32
15000 Melide (A Coruña)

690 12 86 31
@magnin_melide

Magnin

O alcalde Manuel Adán, o concelleiro Alejandro Peón, e o presidente Valentín González. / Foto: Deputación da Coruña

A Deputación da Coruña e 
o Concello de Santiso veñen 
de formalizar un convenio 
de cooperación para o co-
financiamento das obras 
de reposición do céspede 
artificial no campo de fút-
bol municipal de Santiso. O 
acordo permitirá acometer 
unha actuación moi deman-

O Concello de Santiso e a Deputación da Coruña firman un 
convenio para a reposición do céspede no Campo de Fútbol

dada pola veciñanza e polo 
club local, que suporá a re-
novación integral do terreo 
de xogo despois de máis de 
20 anos de uso continuado. 
	 A Administración 
provincial achegará un total 
de 123.000 euros, o que re-
presenta o 66'25% do orza-
mento total da obra, cifrado 

en 185.648'62 euros, men-
tres que o Concello comple-
tará o financiamento con 
fondos propios (62.648'62 
euros). Na firma do docu-
mento participaron o pre-
sidente da Deputación, Va-
lentín González Formoso, 
e o alcalde de Santiso, Ma-
nuel Adán. 

	 As obras contem-
plan a retirada do equipa-
mento deportivo e do cés-
pede artificial existente, o 
acondicionamento e repa-
ración do firme e da cana-
leta perimetral, e a instala-
ción dun novo céspede de 
última xeración, con base 
elástica e materiais homo-
logados segundo o progra-
ma FIFA Quality. En total, 
renovaranse máis de 5.200 
metros cadrados de superfi-
cie de xogo, co obxectivo de 
mellorar as condicións de 
seguridade e confort para 
deportistas e usuarias das 
instalacións. 
	 O campo de fútbol 
de Santiso, construído hai 
dúas décadas e situado na 
aldea de Outeiro, parroquia 
de Arcediago, acolle actual-
mente a actividade de tres 
equipos (un sénior, un de 
veteranos e un feminino) 
que adestran e compiten a 
diario nestas instalacións. A 

actuación considérase, por 
tanto, de especial relevan-
cia social e deportiva para 
o municipio, contribuíndo á 
promoción do deporte base 
e á mellora da calidade dos 
servizos públicos locais. 
	 Ademais, é impor-
tante ter en conta que este 
campo acolle cada fin de 
semana a decenas de sea-
reiros e seareiras que van 
apoiar aos diversos equipos 
do municipio, polo que non 
deixa de ser un punto de 
encontro tamén entre a ve-
ciñanza local.
	 Con este convenio, 
a Deputación afonda no 
seu compromiso coa coo-
peración cos concellos da 
provincia da Coruña, es-
pecialmente cos de menor 
capacidade económica, 
impulsando investimentos 
que melloran a vida da cida-
danía e fomentan a práctica 
deportiva en condicións óp-
timas. 



18 Comarca Cerne 237. Novembro 2025

O presidente da Deputación, Valentín González, e o alcalde de Toques, José Ángel Penas. / Foto: Deputación da Coruña

A Deputación da Coruña e 
o Concello de Toques veñen 
de formalizar un convenio 
de cooperación mediante 
o cal se instrumenta unha 

A Deputación da Coruña e o Concello de Toques acordan 
unha nova ponte sobre o rego de Porto Salgueiro, Brañas

subvención nominativa de 
115.000 euros, destinada ao 
cofinanciamento das obras 
da nova ponte sobre o rego 
de Porto Salgueiro, na pa-

rroquia de Santa María de 
Brañas. 
	 O acordo foi asinado 
entre o presidente da Depu-
tación e o alcalde de Toques 

o pasado 24 de outubro. 
	 As obras contem-
plan a construción dunha 
nova infraestrutura que 
substitúe a ponte actual, 
que se atopa en estado de-
fectuoso e cunha capacida-
de hidráulica insuficiente, o 
que provoca asolagamentos 
frecuentes e dificulta o paso 
de vehículos e maquinaria 
agrícola. A nova ponte per-
mitirá mellorar as condi-
cións de seguridade viaria e 
a accesibilidade.
	 O proxecto técni-
co define una nova obra de 
drenaxe transversal com-
posta por un pórtico de for-
migón armado de 10 metros 
de luz e 3 metros de altu-
ra, con zapatas soterradas 
e un taboleiro de 7 metros 
de ancho. O deseño cum-
pre coas esixencias do Plan 
Hidrolóxico Galicia-Costa, 
asegurando a evacuación 

do caudal correspondente 
a unha avenida de retorno 
de 500 anos e garantindo a 
seguridade peonil e o tráfico 
rodado. 
	 O orzamento total 
das obras ascende a 143.750 
euros, dos cales a Deputa-
ción achegará 115.000 eu-
ros, o que supón o 80% do 
investimento previsto. O 
Concello de Toques finan-
ciará o importe restante 
(28.750 euros) con fondos 
propios.
	 A actuación inclúe 
a pavimentación do viario 
municipal nun tramo de 
600 metros, a colocación 
de barreiras de seguridade 
e valado metálico, o pintado 
de marcas varias e o acon-
dicionamento ambiental da 
contorna, coa reposición 
das marxes do río e a plan-
tación de especies autócto-
nas. 

O alcalde de Sobrado coa delegada da Xunta na AC-231. / Foto: Xunta de Galicia

O alcalde de Sobrado, Li-
sardo Santos, acompañou 
á delegada da Xunta, Belén 
do Campo, e á directora te-
rritorial da Consellería de 
Vivenda e Planificación de 
Infraestruturas, a visitar as 

obras de reposición do fir-
me na AC-231 ao seu paso 
polo concello. Este proxec-
to conta cun investimento 
de preto de 350.000 euros 
para arranxar un tramo de 
5 quilómetros que benefi-

O alcalde de Sobrado e a delegada da 
Xunta visitan as obras da AC - 231

ciará a unha poboación de 
1.754 habitantes. 
	 Estas obras, nos 
tramos onde se preci-
sa unha intervención de 
maior envergadura, dado 
que se actuará nas zonas 
máis deterioradas, median-
te a aplicación dunha capa 
de asfaltado de 5 centíme-
tros. Nos puntos con maior 
presenza de accesos a vi-
vendas, aparcadoiros ou 
bordos, prevese a realiza-
ción de fresados de 2 cen-
tímetros de profundidade 
e o posterior asfaltado de 5 
centímetros, cubrindo a to-
talidade do ancho do carril.  
Onde se presentan danos 
estruturais efectuarase un 
fresado de 5 centímetros e 
logo unha capa de asfalto. 
Ademais, nos treitos situa-
dos fóra das zonas urbanas, 
completarase unha mellora 
coa regularización do carril 
mediante unha capa de pa-
vimento asfáltico en frío. 

ra como Abraham estudan 
CIFP Politécnico de Lugo. 
No caso de Laura Penas ga-
ñou a medalla de prata en 
deseño mecánico e Abra-
ham Martín en mecatrónica 
a medalla de ouro. 

Premiados dous mozos 
toquenses nas Skills

Panorámica do alumnado participante nas Skills. / Foto: Xunta de Galicia

Laura Penas Corral e Abra-
ham Martín Corral, ambos 
do municipio de Toques, 
premiados nas Galicia Skills 
(as coñecidas olimpíadas 
da Formación Profesional 
a nivel galego).Tanto Lau-

O BNG de Santiso únense 
aos nacionalistas de Vila de 
Cruces e Arzúa para requi-
rirlle a Natrugy que cumpra 
coas súas obrigas coa barca-

za de Portodemouros. Isto 
xorde tras dunha xuntanza, 
celebrada ao carón das ram-
plas da barcaza que comuni-
ca as parroquias de Beigon-

A barcaza de Portodemouros que estivo durante todo o mes de outubro sen darlle servizo á veciñanza. / Foto de arquivo

do (Santiso) e Loño (Vila 
de Cruces), na que estivo 
presente: un grupo de ve-
ciñanza afectada pola sus-
pensión do funcionamento 

O BNG de Santiso, Vila de Cruces e Arzúa únense para requirirlle a 
Naturgy que cumpra coas súas obrigas coa barcaza de Portodemouros

da barcaza que comunica 
ambas as dúas comarcas, os 
alcaldes de Santiso e Arzúa, 
o portavoz do BNG de Vila 
de Cruces e as parlamenta-
rias nacionalistas adscritas 
ás zonas afectadas. 
	 A reunión, motiva-
da pola nova interrupción 
durante todo o mes de ou-
tubro do servizo da barcaza 
de Portodemouros, reuniu 
a medio cento de persoas 
que de xeito reiterado nos 
últimos anos levan sufrindo 
cortes no servizo, xerando 
un gran malestar e prexuízo 
para a poboación, cuxa mo-
bilidade entre as dúas pa-
rroquias se ve severamente 
minguada. Segundo indican 
dende o BNG, como resulta-
do do encontro e despois das 
intervencións dos represen-
tantes políticos e de varias 
veciñas e veciños afectados 
que trasladaron abertamen-

te o seu compromiso de fa-
cer presión, na medida do 
posible, dende as distintas 
institucións para resolver 
este problema. 
	 Derivado das con-
versas e posta en común, as 
deputadas rexistraron sen-
das iniciativas parlamen-
tarias co obxecto de que a 
Xunta, a través da Conse-
llería de Infraestruturas 
e  Mobilidade, cumpra co 
acordo ao que se chegou no 
Parlamento galego por una-
nimidade. Por outra par-
te, os alcaldes de Santiso e 
Arzúa veñen de remitirlle á 
empresa concesionaria e a 
Augas de Galicia un escrito 
onde se solicita que se cum-
pra coa obriga de manter o 
funcionamento do servizo 
de barcaza de xeito perma-
nente, instando a todos os 
implicados a tomar as co-
rrespondentes medidas. 

Santiso organiza unhas 
xornadas micolóxicas

Xabier Pazo presidindo unha Asemblea da Asociación. / Foto de arquivo

O Concello de Santiso or-
ganiza unhas xornadas mi-
colóxicas, a cargo de Jaime 
Blanco Dios, os días 22 e 23 
de novembro. 
	 Para participar nes-
ta actividade é preciso ano-

tarse chamando ao Concello 
(981 81 85 81) antes do 19 
de novembro.
	 Nestas xornadas ha-
berá parte teórica e tamén 
saída ao monte para poñela 
en práctica. 

Xabier Pazo, melidense e 
presidente da Asociación de 
Troiteiros do Río Furelos, 
recibirá  o Premio Trueiro 
este sábado, 15 de novem-
bro, na Casa da Cultura de 
Arzúa.

	 Dende a organiza-
ción da XII edición dos Pre-
mios Trueiro fan fincapé en 
que a figura de Xabier Prazo 
e "no moito que fixo pola 
pesca e o río Furelos e de to-
dos os ríos da súa zona. Alá 

onde unha sociedade ou un 
compañeiro requiriran da 
súa axuda, sempre estivo. É 
un exemplo para todos". 
	 Pazo compartirá 
gala con outros seis pre-
miados: Roberto Varela, 
presidente da sociedade de 
pescadores de Arzúa; San-
dra Barca, "unha das nosas 
referentes no mundo da hi-
drobioloxía", indican dende 
a organización; Platafor-
ma Ulloa Viva, pola defen-
sa desta entidade ante o 
proxecto de Altri para pro-
texer o Ulla; Anove Tv, "que 
nos brindan o noso espazo 
de pesca, xa que é Anove Tv 
sen dúbida a televisión dos 
pescadores galegos, asturia-
nos e leoneses"; e, por últi-
mo, Luís Bruna, presidente 
da Federación Española de 
Pesca.
	 Para asistir ao acto  
deste sábado, día 15, débe-
se contar cunha invitación 
previa. 

Cartel de promoción destas xornadas micolóxicas. / Foto: Concello de Santiso

O melidense Xabier Pazo recibirá o 
Premio Trueiro este sábado en Arzúa

Aser Álvarez acóllenos no 
seu estudo de radio, situa-
do nunha coñecida rúa de 
Santiago, para descubrir-
nos todos os segredos do 
documental "Prisciliano 
e a Gallaecia", unha peza 
audiovisual cunha bonita 
historia de amizade detrás 
e un obxectivo moi claro, 
ser só "o primeiro chanzo 
dun camiño a rehabilitar a 
figura de Prisciliano, máis 
alá do ámbito académico, e 
facer que sexa socialmente 
recoñecido e, sobre todo, 
coñecido". 
	 Para buscar o prin-
cipio da historia deste do-
cumental temos que re-
montarnos ata o ano 2012, 
cando polo centenario do 
nacemento de Celso Emilio 
Ferreiro, Aser decide facer 
unha pequena peza audio-
visual sobre este escritor co 
que comparte localidade de 
nacemento. O que non ima-
xinaba o cineasta é que un 
dos amigos de Celso Emilio 
Ferreiro fose ver o seu docu-
mental, lle gustase e non pa-
rara ata atopalo. Este amigo 
de Celso Emilio era Ramón 
Chao. Foi Chao quen levou 
a Aser Álvarez a proxectar 
en París, no Instituto Cer-
vantes, o documental sobre 
Celso Emilio Ferreiro ante 
persoas moi importantes 
na capital francesa. Neste 
mesmo escenario, Ramón 
Chao "fíxome prometer so-
lemnemente que algún día 
faría un documental sobre 
Prisciliano, el quería que 
fose algo fresco que puidera 
chegar a todo tipo de públi-
cos". O destino non permi-
tiu que Ramón Chao puide-
se ver dita peza audiovisual, 
dado que foi aos 5 anos do 
seu pasamento cando Aser 
retoma a idea e decide falar 
cos seus fillos. 
	 Ao mesmo tempo 
que maduraba a idea do 
documental de Priscilia-
no, a Manu Chao (músico 
e fillo de Ramón) propuxé-
ronlle dar un concerto nas 

festas de Vilalba (localida-
de de natal do seu pai), o 
que Aser interpretou como 
unha sinal para crear unha 
peza sobre Ramón Chao 
na que este concerto fose a 
súa banda sonora. Este do-
cumental levou o nome de 
"O camiño de Ramón Chao 
tras as pegadas de Priscilia-
no" e "usei o fío de Priscilia-
no para contar, a grandes 
pinceladas, a súa historia", 
indica Aser. Antes de rema-
tar o apartado sobre Ramón 
Chao é fundamental incluír 
a definición que Aser Álva-
rez fai del: "era un tipo re-
volucionario, entrañable, 
disidente e xeneroso, en 
definitiva, un prisciliano do 
século XX". 
	 Centrándonos en 
Prisciliano, que é o eixe cen-
tral desta peza audiovisual-
de Aser Álvarez, "falamos 
dunha das figuras históricas 
máis importantes do século 
IV na Gallaecia e tamén en 
Europa. É máis, Prisciliano 
está intimamente vencella-
do con todo o movemento 
altermundista que xorde 
arredor dos foros sociais 
mundiais que organizaron 
Ramón Chao e Ignacio Ra-
monet en Le Monde Diplo-
matique nos que o elemento 
inspirador, que era alguén 

Aser Álvarez, director do documental "Prisciliano e a Gallaecia", no seu estudo de radio. / Foto: Cerne

loitaba por outro mundo 
posible, ese foi Prisciliano".  
Isto demostra que xa dende 
os tempos da Gallaecia ha-
bía xente que consideraba 
que o planeta necesitaba un 
xiro de perspectiva e funcio-
namento algo "que o mundo 
segue precisando e, por iso, 
decidimos facer este docu-
mental de menos de 30 mi-
nutos, onde o que facemos 
é entrar en contacto con 
aquelas persoas que están a 
investigar sobre Prisciliano 
en diferentes universidades 
e centros de investigación 
de todo o mundo para ver 
se así a sociedade galega se 
entera, dunha vez, desta fi-
gura tan importante". 
	 Neste proxecto saen 
investigadores e investiga-
doras de diferentes partes 
do planeta como Arxenti-
na, Ávila ou Santiago, para 
contactar con eles e elas "ti-
vemos a sorte de contar no 
noso equipo, como asesor, 
a un dos homes que máis 
sabe sobre a figura de Pris-
ciliano, que é o historiador 
Diego Piay". "A disposición 
destas persoas foi extraor-
dinaria porque todas coin-
ciden na necesidade de re-
habilitar esta figura e dala 
a coñecer, así mesmo aluci-
nan con que sexa tan pouco 

"Este documental sobre Prisciliano será só o primeiro 
chanzo dun longo camiño que non fixo máis que comezar"

coñecido aquí en Galicia. 
De feito, este documental 
foi moito máis divulgado e 
coñecido en Ávila que aquí", 
destacou Aser Álvarez. 
	 Os desexos e aspira-
cións de Aser Álvarez e o seu 
equipo van máis alá, polo 
que o seu próximo obxecti-
vo "é que este documental 
sexa o primeiro chanzo para 
facer camiño por esa Euro-
pa que Prisciliano perco-
rreu e, que dalgún xeito, nos 
valga para facer un proxecto 
á altura da figura histórica 
tan importante que é Prisci-
liano". 
	 Neste primeiro do-
cumental, o equipo percorre 
diferentes lugares nos que 
se dixo que puideran estar 
os restos de Prisciliano, al-
gún destes lugares son: Ávi-
la, Santalla de Bóveda, Val-
ga, Villaturiel, Compostela, 
Cangas, Braga ou Tréveris. 
Foi neste último, en Tréve-
ris, máis concretamente na 
Porta Negra, "onde no ano 
385 o decapitan a el e aos 
seus discípulos, que foron 
torturados e obrigados a di-
cir que eran decapitados por 
maleficium, é dicir, maxia 
negra. Esta era unha noticia 
falsa do momento porque 
eles o que defendían era 
unha volta ás orixes do cris-

tianismo". Porén, nin Pris-
ciliano nin os seus discípu-
los eran ben vistos porque o 
que facían era enfrontarse 
ao poder, denunciar a co-
rrupción da Igrexa Católica 
e hipocrisía do propio Im-
perio Romano. Prisciliano 
xa fora xulgado segundo o 
dereito eclesiástico previa-
mente, polo cal nin o podían 
condenar a morte nin usur-
parlle os seus bens, porén 
decidiu recorrer ao dereito 
civil e foi cando o acusaron 
de maleficium, condenado 
a morte e usurpáronlle os 
seus bens. Isto último veu-
lle moi ben aos que o xulga-
ron dado que se quedaron 
cos seus bens e, cabe lem-
brar, que aínda que "eran 
ascetas e vivían de maneira 
moi humilde eran das fami-
lias máis ricas de Europa e 
ese diñeiro víñalles moi ben 
para pagar as campañas mi-
litares, entón vemos que o 
mundo mudou pero algun-
has cousas non cambiaron 
tanto". 
	 Neste punto da cró-
nica xa queda claro que 
Prisciliano era un pioneiro 
en moitos aspectos ao igual 
que un referente, "os pris-
cilianos eran xente que de-
fendía a igualdade entre ho-
mes e mulleres, de feito as 
mulleres tamén eran sacer-
dotes e eran moitas as mu-
lleres que se unían ás súas 
comunidades relixiosas". A 
maiores, a súa formación 
ligada ás plantas medicinais 
e o cosmo foi fundamental 
para sementar o seu res-
pecto pola natureza. "Esa 
disidencia fronte ao poder 
e que tanta falta fai no sé-
culo XXI, é por iso polo que 
entendemos que Prisciliano 
é unha figura que debe ser 
traída á actualidade e re-
habilitada socialmente", fai 
fincapé Aser Álvarez. 
	 Por se a condena a 
morte de Prisciliano fose 
pouco, Ramón Chao avisou 
a Aser de que arredor des-
ta figura se falaba "dunha 

maldición", a cal o director 
do documental pensa que 
vén de varios factores: "por 
un lado, a propia Igrexa Ca-
tólica, a día de hoxe, non o 
rehabilitou, segue a ser un 
herexe. Foi unha figura in-
cómoda para a Igrexa por-
que tiña moitos seguidores, 
denunciaba a corrupción 
existente e levantaba moi-
ta envexa", por poñer un 
exemplo do querido que 
era Prisciliano na época po-
demos sinalar que "foi no-
meado bispo de Ávila, unha 
cidade moi importante da-
quelas, por clamor popu-
lar". 
	 Ademais, a morte de 
Prisciliano non enmudeceu 
a súa figura nin a súa men-
saxe, ao contrario, "crearon 
un mártir". A idea da Igre-
xa Católica co asasinato de 
Prisciliano e os seus discí-
pulos era eliminar tamén 
as súas ideas pero a xogada 
saíulles mal. E máis "penso 
que a Igrexa se avergonzou 
do que fixo e por iso a día 
de hoxe non rehabilitou a 
figura de Prisciliano, dado 
que facelo sería admitir que 
se cometeu unha inxustiza", 
afirma Álvarez. Grazas á súa 
capacidade, especialmen-
te dada pola súa formación 
greco-latina e da astroloxía 

"entroncaba moi ben co 
substrato cultural galai-
co". De feito, a pesares dos 
múltiples esforzos da Igrexa 
por borrar todo o vestixio 
do priscilianismo "tardaron 
catro séculos porque se con-
verteu en sinónimo de ser 
galaico". 
	 Unha das cousas 
que máis chama a atención 
é que un persoeiro do nivel 
e importancia de Prisciliano 
sexa tan descoñecido e pou-
co recoñecido por gran par-
te poboación galega, ante 
isto Aser cita varios moti-
vos: "para empezar porque 
é o primeiro documental 
que se fai sobre a súa figu-
ra, case 17 séculos despois, 
se Prisciliano fose ameri-
cano habería catro telese-
ries en Netflix e en Amazon 
Prime, dado que, ademais, 
ten unha vida extraordina-
ria". Un dos capítulos máis 
chamativos da súa vida foi 
cando o van xulgar e decide 
ir pedir clemencia ao Papa 
e ao Emperador, organiza 
unha peregrinación "onde 
posiblemente vaia con el 
outra galaica moi importan-
te que é Exéria que despois 
continúa cara Xerusalén". A 
pesares do intento de Pris-
ciliano de pedir clemencia 
non foi recibido por nin-

gunha destas figuras tan 
importantes "seguramente 
porque sabían que se o reci-
bía o acabaría convencendo 
da súa inocencia". 
	 Falando de mulle-
res, Prisciliano tiña moitas 
seguidoras entre a poboa-
ción feminina, dado que, 
como xa se comentou an-
teriormente, foi un dos 
pioneiros en defender a 
igualdade entre mulleres e 
homes. Entre os nomes fe-
mininos que podemos des-
tacar na vida de Prisciliano 
atopamos o de "Eucrocia, 
unha das súas seguidoras, 
que pertencía á familia máis 
rica de Burdeos e que tamén 
foi decapitada en Tréveris". 
Outro nome propio sina-
lado é o de Prócula, "que 
tamén foi unha muller ex-
traordinariamente impor-
tante e dunha familia rica 
da época, pero só son dous 
exemplos". Que no século 
IV houbera un home coa 
importancia de Prisciliano 
reivindicara a igualdade en-
tre mulleres e homes non se 
debe pasar por alto "é algo 
moi importante a reivindi-
car en pleno século XXI, no 
que estamos vivindo unha 
revolución feminista tan 
necesaria, aínda tantos sé-
culos despois, el era un vi-

sionario". 
	 Nun ámbito no que 
si teñen moi represente e 
recoñecido a Prisciliano é 
o académico, dado que hai 
investigadores por todo o 
mundo estudando sobre el. 
Porén, esta rehabilitación 
académica non foi acompa-
ñada pola social e "por iso 
se fai tamén este documen-
tal". 
	 En definitiva, Aser 
Álvarez e o seu equipo rea-
lizaron este documental co 
que "intentamos que os es-
pectadores e espectadoras 
se queden con ganas de sa-
ber máis sobre Prisciliano". 
	 Unha curiosidade 
de saber por que quixeron 
traer a Melide a proxección 
desta peza audiovisual o 
pasado mes de outubro, ao 
igual que a outras pequenas 
vilas galegas, algo funda-
mental que permite achegar 
a cultura a aqueles lugares 
onde certos ámbitos cultu-
rais non están tan accesi-
bles como nas cidades. Ante 
isto, Aser Álverez defende 
que "o pequeno é fermoso, 
de feito, o propio Prisciliano 
o que facía era crear peque-
nas comunidades relixiosas. 
El sabía que a corrupción da 
xerarquía viña no momento 
no que as organizacións se 

fan moi grandes". Outra das 
grandes razóns de traer a 
Melide este documental foi 
a súa situación xeográfica 
"está no Camiño, ten unha 
vida cultural extraordina-
ria e porque hai que levar 
a cultura aos pequenos lu-
gares porque é un dereito. 
Nisto último teño que amo-
sar o meu agradecemento 
ao Concello de Melide e á 
Deputación da Coruña". 
A experiencia da súa visi-
ta á localidade melidá foi 
"marabillosa e estas cousas 
son as que realmente com-
pensan o enorme esforzo e 
traballo que leva facer estas 
cousas". 
	 Chegadas a estas úl-
timas liñas, serán moitas as 
lectoras e lectores que vaian 
á rede para buscar máis in-
formación sobre Priscilia-
no, porque logo desta des-
crición do traballo de Aser 
Álvarez e o seu equipo a 
curiosidade por esta gran fi-
gura da Gallaecia é máxima. 
Non obstante, Aser Álvarez 
despide esta agradable con-
versa cun importante avi-
so: "este será só o primeiro 
chanzo dun longo camiño 
que non fixo máis que co-
mezar". Para coñecer o noso 
presente é bo repasar a his-
toria do noso pasado. 

Aser Álvarez, director do documental "Prisciliano e a Gallaecia", xunto con Diego Piay, historiador e asesor da peza audiovisual, na presentación no Centro Sociocultural. / Foto: Turismo Melide

Somos repunantes
En poucos días empezarán a correr polos 
grupos de whatsapp os avisos de que se anda 
trazando a cea de Nadal da empresa (ou dos 
grupos de amigos, de ximnasio, de clases,...). 
Tempo atrás este trámite facíase pegando un 
cartel nalgún sitio concorrido polo grupo, por 
onde pasa todo o mundo. Un parágrafo breve 
no que se comunicase día, hora, lugar do festín, 
prezo e, se os organizadores eran detallistas, 
se cadra tamén o menú. Debaixo un espazo en 
branco para anotarse ou non.
	 Hoxe tomar a iniciativa de organizar 
algo no que participen máis persoas ca os pro-
pios organizadores é un deporte de risco, unha 
trituradora de enerxía, o primeiro paso para a 
creación de conflitos que antes non existían, e 
un camiño bastante directo a novas enemista-
des. Non sei en que momento pasamos de que-
rer compartir a vida coas persoas -e sentir que 
somos máis felices xuntándonos coa xente coa 
que estamos a gusto- a que socializar máis aló 
de grupiños de dous ou tres supoña un enfron-
tamento e un niño de chismes, de microtrai-
zóns e críticas destrutivas.
	 Hai un perfil de persoa que ten certa 
tendencia e forza para ser "organizadora" de en-
contros, iniciativas e propostas. Son xente que 

sempre anda argallando cousas novas, ofrecendo 
opcións e dándolle vida á monotonía. Son as per-
soas que poñen en marcha os grupos de what-
sapp, pero tamén as que montan asociacións, as 
que fan medrar o tecido social no que viven e pro-
poñen maneiras de relacionarnos, de compartir a 
humanidade. Toda a miña admiración e respecto 
ás persoas que traballan e dinamizan clubs, aso-
ciacións, anpas, partidos políticos, ongs, escolas 
de actividades, entidades culturais, etc, porque 
habitualmente invisten tempo, enerxía, cartos, 
ilusións e esforzos a cambio de críticas, enemis-
tades, corrillos e esixencias propias dun cliente 
de pago VIP. 		  As iniciativas son coma 
os dereitos sociais: propóñense e facilítase –in-
cluso- que ti poidas usalos e beneficiarte deles, 
pero se non che interesan ninguén te obriga. Polo 
menos, non destrúas. O problema é que somos 
altamente "repunantes": non nos encargamos de 
pasar o traballo de reservar un xantar para 20, 
pero criticamos todo de quen o fai (a escolla do 
sitio, o prezo, o menú, o día,...). Non aportamos 
nada ás asociacións, nin valoramos o traballo e o 
tempo de quen o fai para nós, pero somos rápi-
dos en sementar desconfianza, criticar o traballo 
dos demais, e bloquear con esixencias irracionais 
todas as iniciativas. Se non queres ir na bicicleta, 

non subas, ninguén te obriga, pero non poñas 
paus na roda para quen queira ir. Sobran de-
portes.
	 O problema é que somos repunantes: 
non nos gusta que lle vaia ben ao veciño, que 
o queiran ou que valoren o seu traballo desin-
teresado, porque seguro que algunha intención 
maliciosa agocha no seu esforzo.
Somos repunantes porque fronte aos poucos 
"si a todo" que debería haber como resposta ao 
traballo de quen organiza desinteresadamente 
-mentres ti estás sentado no sofá-, as relacións 
sociais están cada vez máis marcadas pola cris-
pación, a desconfianza e a esixencia a cambio 
de nada.
Mais como este espazo soña con ser sempre un 
ollo chiscado á esperanza, e aos raios de sol que 
se filtran a pesar das treboadas, creo que é xusto 
afirmar aquí que segue pesando máis a ilusión, 
a forza e a fe na humanidade desas persoas que 
facedes cousas dende asociacións, anpas, gru-
pos sociais, clubs, etc, ca o brazado de paus que 
vos poñen nas rodas. A vós, grazas pola luz.

Vanesa de Quinzán

SPORT MODA, PATRICIA GÓMEZ

"Comprando no comercio de proximidade a clientela 
gaña moito en tempo e en calidade de atención"
- Que produtos ofrece-
des na vosa tenda?
- Patricia Gómez: Temos 
un pouco de todo: roupa 
e calzado de bebé, neno 
e nena, home e muller, 
así como para xente máis 
maior. En definitiva, abar-
camos todas as idades en 
roupa e calzado deportivo.
- Tedes vestimenta e 
calzado para todo tipo 
de deportes ou estades 
máis especializados 
nalgún en concreto?
- P.G: Actualmente esta-
mos especializados en “tre-
kking” ou sendeirismo.
- A xente compra máis 
mirando a marca ou o 
prezo?
- P.G: Aquí, normalmente, 
veñen por calidade. En téx-
til temos unha marca máis 
económica, que as men-
cionadas anteriormente, e 
véndese de marabilla. Non 
obstante, no calzado apos-
tamos por produtos de moi-
ta calidade e a xente xa vén 
por iso. Obviamente hai di-
ferentes prezos pero todos 
son dunha calidade salien-
table. A clientela no calzado 
deportivo quere calidade 
porque é moi importante.
- Dende hai uns anos 
comezou un incremen-
to da práctica deportiva 
en practicamente todas 
as idades.
- P.G: Si, é verdade. Cada 
vez a xente está máis con-
cienciada da importancia 
de realizar deporte para ga-
ñar en saúde. É certo, que 
as persoas maiores xa o fa-
cían sempre con actividades 
como ximnasia de mante-
mento ou camiña, ao igual 
que as rapazas e rapaces 
novos que eran os que máis 
deporte practicaban, pero a 
xente de mediana idade tiña 
hai un parón e perdían un 
pouco ese hábito deportivo. 
Non obstante, agora en to-
das as idades se fai deporte, 
ben sexa polas redes sociais 
que divulgan a necesidade 

de moverse para ter unha 
boa saúde ou por outros 
motivos, pero a xente aní-
mase máis e notan que lles 
beneficia.
- E isto notouse nas ven-
das?
- P.G: Si porque, máis alá 
da xente que xa practica 
deporte e precisa deste tipo 
de roupa e calzado, tamén 
temos clientela que por co-
modidade se viste con este 
estilo no seu día a día. Esta 
é unha tendencia que mu-
dou nos últimos anos por-
que a xente antes prefería ir 
máis elegante ou con outro 
tipo de roupa e, en cambio, 
agora gústalle vestir máis 
deportiva. Isto tamén vén 
precedido do avance no 
téxtil deportivo que, actual-
mente, deseña roupa moi 
bonita e que che favorece.
- Ademais, esta tenden-
cia de moda máis infor-
mal ou deportiva está 

moi arraigada na moci-
dade.
- P.G: Si, con roupa máis 
urbana e cómoda. De feito, 
ás rapazas velas todas con 
pantalóns grandes e an-
chos. Prima moito máis a 
comodidade.
- Tedes tamén produ-
tos de coiro, fálanos un 
pouco máis sobre esta 
parte do negocio?
- P.G: Isto vén de fai moitos 
anos. A miña familia dedí-
case ao coiro e o que segue 
agora coa tradición familiar 
é meu irmán Alfonso, que 
traballa no taller con outras 
2 persoas. Traballan o coiro 
de maneira artesanal e con 
materia prima de gran cali-
dade. Estes produtos teñen 
moi boa saída entre a clien-
tela da vila e tamén entre 
os peregrinos que veñen de 
fóra, especialmente os de 
América.
- Estar en pleno Camiño 

Patricia Gómez no establecemento de Sport Moda, na sección de calzado, no municipio melidense. / Foto: Cerne

de Santiago inflúe nas 
vendas?
- P.G: Por suposto, os pe-
regrinos tanto che com-
pran artigos deportivos que 
necesitan para o Camiño 
como produtos de coiro que 
lles gustan e fanlles un oco 
na maleta, ou incluso para 
regalar. Son unha clientela 
máis.
- De cara ao Nadal, estes 
artigos de coiro tamén 
poden ser un bo agasa-
llo. 
- P.G: É un regalo bastante 
recorrido, tanto para o Na-
dal como para aniversarios. 
Ademais, contamos con va-
riedade neste tipo de pro-
dutos de coiro con bolsos, 
carteis, chaveiros,.. dentro 
de que somos un negocio 
pequeniño temos varios 
modelos.
- Cales son os artigos 
máis vendidos?
- P.G: Depende moito do 

tempo que faga, pero o que 
máis solemos vender é o 
calzado de “trekking”.
- A clientela déixase 
asesorar cando compra 
en Sport Moda?
- P.G: Si, preguntan moito 
e déixanse asesorar por-
que confían moito no teu 
criterio e profesionalidade. 
Logo, tamén vén xente que 
controla moitísimo do tema 
e xa non lle fai falta o teu 
asesoramento, ou porque xa 
levou máis veces este calza-
do concreto ou marca e sabe 
que lle vai ben, pero cando 
dubidan sempre se deixan 
aconsellar. Á clientela gús-
talle que lle expliques e a 
nós iso vénnos ben porque 
senón sabemos que uso lle 
van dar a uns deportivos, é 
imposible que os poidamos 
asesorar correctamente. 
Por exemplo, se vés por cal-
zado para que non che entre 
a auga pero non sei se vas 
andar por asfalto ou polo 
monte non podo aconsellar-
te adecuadamente.
- Por que dirías que hai 
que mercar no comer-
cio local?
- P.G: Para min hai unha 
razón fundamental. No meu 
caso vale máis o tempo que 
os cartos, entón poder com-
prar no comercio local, da 
vila na que vivo e sen ne-
cesidade de desprazarme a 
outros municipios ou cida-
des, incluso para facer de-
volucións. E máis nun lugar 
coma Melide onde atopas 
de todo. A min o tempo libre 
gústame destinalo ao ocio 
e as compras facelas a tiro 
fixo. Ao final, gañas en tem-
po e en calidade de atención 
porque a persoa da tenda do 
comercio local pódeme ase-
sorar moito mellor.

Sport Moda

Tlf: 981 50 76 01

